
   Хуняма

Ефим Никитин | Камит


   Икĕ пайлă, ултă картинăллă мыскара



Комедири çынсем:


Серахви — инженер, декретлă отпускра. 

Трахви — Серахви упăшки, 25 çулта, заводра ĕçлет, Халăх театрĕнче вылякан артист. 

Кулюк — Серахви амăшĕ. 

Чĕшлук — Трахви ашшĕ — пенсионер. 

Ира — заводра ĕçлет, халăх театрĕн артистки. 

Режиссёр — халăх театрĕн режиссерĕ. 

Каччăсемпе хĕрсем. 

  
   Пĕрремĕш пайĕ


   Пĕрремĕш картина


Клуб умĕ, вăрман, улăх, Çавал шывĕ çуталса выртать. Туй юрри янрать, вăл çывхарса килет.



Туя туй пек тăвар-и, 

Юртан шурă тăвар-и? 

Туя начар тумашкăн 

Пирĕн кĕрӳ начар мар. 

Хир-хир урлă килтĕмĕр 

Хĕрлĕ питлĕ хĕр илме, 

Ял-ял урлă килтĕмĕр 

Ялта ятлă хĕр илме.



Клубран васкаса Ира тухать, унталла-кунталла пăхать, кĕрсе каять.



Режиссёр. Стоп. (Клуб алăкне уçать, пирус туртса ярать.) Стоп! пулаймарĕ-ха, туй хăвачĕ çитеймерĕ. Туй, туй тесе çĕр çĕмĕрсе килтĕмĕр тенĕ пек. Çĕмĕрни сисĕнеймерĕ-ха. Туй кунĕ ялта лăпкă мар. Ача-пăча чупкалать. Хĕр-упраçĕ тумланать. Ял халăхĕ хумханать, туй кĕртекен килĕнче вара уйрăмах. Ашшĕ-амăш çăкăрпа тухать, хăйматлăхĕ сăрапа, ку хальхи саманари туй мар. Асаттесен аслашшĕсем авланнă вăхăтрах пулĕ, çĕнĕрен пуçлăр. Аякра параппан тӳплетни, шăнкрав сасси, купăс калани. Пуçларăмăр. (Параппан, шăнкрав сасси, юрă.) Шăппăн, шăппăн ӳстерĕр, ӳстерĕр, сцена çине герой чупса тухать. Ну, ну, ăçта вăл, ăçта Трахвим? Халĕ сцена çине тухмалла. Трофим, Трофим, ăçта?

Ира. Çук вăл, килмен. 

Режиссёр. Килмен? Мĕнле килмен? 

Ира. Килмен çав. 

Режиссёр. Безобразие.

Ира. Мĕнле япала вăл? (Режиссер тухать. Кăшт вăхăтран каллех кĕрет.)

Режиссёр. Килмерĕ-и-ха? 

Ира. Курăнмасть.

Режиссёр. Пĕлет-çке вăл, паян репетици пулмалла. 

Ира. Пĕлмесĕр.

Режиссёр. Ку халăх театрĕнче пĕр йĕрке те çук, пĕри килет, тепри килмест, ĕçлеме пуçличчен кĕтсех пĕр-икĕ сехет иртет.

Ира. Ара, тĕрлĕ çĕрте ĕçлеççĕ те, пĕри заводра, тепри — фермăра.

Режиссёр. Пĕри юнтарать, тепри кутăнланать, халь-халь премьера пулмалла, хуняма рольне выляканни чирлесе ӳкрĕ, ăçтан тупмалла хуняма.

Ира. Ара, чăн-чăн театр мар ĕнтĕ.

Режиссёр. Чăн-чăн театртан кая пымалла мар.

Ира. Эпир театр ĕçне вĕренмен, студи-институт пĕтермен те.

Режиссёр. Эсир тепĕр институт пĕтернинчен те нумай пĕлетĕр.

Ира. Çапла пуль, пирĕн нимĕн те пулмасть, эсир пурпĕрех мухтатăр.

Режиссёр. Сире пĕчĕк ачасене хавхалантарнă пекех йăпатса, мухтаса тăмасан... (Клубалла.) Тавай, тавай, татах юрлăр.



Авăт, куккук, хытăрах — 

Çу иртесси инçе мар. 

Макăр, кинĕм, хытăрах — 

Уйрăласси инçе мар. 

Паян пырас çĕнĕ кин 

Малтан тарçă пулап тет, 

Канран хуçа пулал тет, 

Тапса кăна утап тет.



Аван юрлатăр, тата авантарах юрламалла. Эсир кăштах ĕçнĕ, савăнăçлă пулмалла.

Сасă. Ĕçтер-ха, вара мĕнле савăнăçлăрах пулăпăр.

Ира. Килет, килет.



Трахви кĕрет.



Трахви. Салам.

Режиссёр. Салам, эсĕ, мĕн, ачам, кĕттерен? 

Трахви. Айăплă, Семен Алексейчă. Стадионта пултăм.

Ира. Миçен сана кĕтетпĕр.

Трахви. Хамăр цехшăн вылямалла пулчĕ те, эпĕ унта вратарь-çке.

Ира. Сансăр выляма пултарайман-и? 

Трахви. Мансăр?

Режиссёр. Сансăр, мансăр, кайрăмăр.



Режиссер Трахвипе Ирăна çавăтса клуба кĕрсе каять. Кулюк кĕрет.



Кулюк. Чим-ха, чим, ман кĕрӳ пекех туйăнчĕ, кампа ыталанса кĕрсе кайрĕ вара вăл? (Клубра туй юрри илтĕнсе каять.)



Качча кайма шутлани 

Çырла татма кайни мар, 

Сӳтсе тĕртес саплăк мар, 

Сутса ярас сурăх мар.



Кам туйĕ-ши вара кунта? (Чӳречерен пырса пăхать.) Ха-ха-ха! Çавах, Серахви упăшки. Арăмĕ килте пысăк хырăмпа ларать,упăшки туйра хĕрсемпе якăлтатса çӳрет. Мĕн чухлĕ каларăм качча ан кай çавна тесе. Итлемерĕ. Халĕ ĕнтĕ, чавса çывăх та — çыртма çук. Эпĕ ăна-и? Эпĕ ăна мĕнле те пулин уйратăпах çав йăкăлтинчен (чӳречерен пăхать). Ха-ха-ха, ой, намăссăр, ой, намăссăр, Серахви çакăнта пулайрасчĕ, хăйĕн куçĕпе курайрасчĕ. Ура ярса пусас мар тенĕччĕ те вĕсем патне. Нимĕн тума та çук, хам хĕрача, хам юн.

Режиссёр сасси. Халĕ вăйă сценине туса ирттерĕпĕр. Туй сценине тума халăх çитмест. Эсир хăвăра каччăсем-хĕрсем тесе шутлăр. Чухăн-и вăл, пуян-и, вăййа вăл типтерлĕрех тăхăнса тухнă. Вăйă пырать, каччăсем хĕрсем çине пăхаççĕ, юратса пăрахаççĕ, мăшăрланса карталанса юрлаççĕ. Унтан ташша çапаççĕ. Вара каччăсем юратнă хĕрĕсемпе çавтăнса саланса пĕтеççĕ, ăнлантăр-и?

Трахви сасси. Ăнлантăмăр та-ха.

Режиссёр сасси. Мĕн тата?

Трахви сасси. Ман савни текенни питĕ вăтанать.

Режиссёр сасси. Ку питĕ аван.

Трахви сасси. Аван та, тыттармасть, ыталаттармасть, вăтанать.

Кулюк. Ах, намăссăр!

Ира сасси. Вăл тӳрех ярса тытать те.

Режиссёр сасси. Эсĕ тӳрех ан ярса тыт. Кур, юрат, вара тин ытала.

Трахви сасси. Тухмасть ман.

Режиссёр сасси. Килте репетици ту арăмупа, вăл çук пулсан пуканпа.

Кулюк (чуречерен шаккаса). Килте арăму кĕтет! Намăссăр! (Урамалла тухса чупать.)



Режиссер клубран тухать.



Режиссёр. Кам ашкăнса çӳрет кунта? Мĕнле хулиган!



Трахви, Ира тата ыттисем клубран тухаççĕ.



Трахви. Хуса çитсе ĕнселес мар-и? 

Режиссёр. Кирлĕ мар. Безобразие. Кайрăмăр. Юрласа саланатпăр.



Пурте клубалла кĕрсе каяççĕ.

Пат! Пат! Параппан, 

Пат! Пат! Параппан. 

Çак параппан мĕн калать? 

Вуник туя кайрăм тет, 

Вуник шăрттан çирĕм тет, 

Кун пеккине курман тет.



Иккĕмĕш картина
  
   Иккĕмĕш пайĕ
   

    
  
   Иккĕмĕш пайĕ


   Пиллĕкмĕш картина


Пушă сцена. Режиссер пĕчченех. Вăл пукансемпе декораци лартать.



Режиссёр. Кунта пукан лартăпăр, ăна йывăç тĕмĕ тейĕпĕр. Кунта — тенкел... Акă парк пекки пулса та ларчĕ. (Сехечĕ çине пăхса илет.) Çичĕ сехет çитрĕ — вĕсем пĕри те çук. Самодеятельность темерĕн. Паян юриех иккĕшне çеç чĕнтĕм, чи хастаррисем темелле ĕнтĕ. Вĕсем те вăхăтра килмеççĕ. Çук, капла ĕçлеме май çук. Мĕн нервăна пăсса пурăнмалла? Каятăп чăн-чăн театра. Артист вырăнне илмесен режиссер помощникне кĕретĕп е... реквизит, бутафор, рабочий пулса ĕçлетĕп.



Васкаса Ира кĕрет.



Акă çитрĕ пĕри, Нарспи.

Ира. Каçарăр, Семен Алексейчă, кăштах кая юлтăм пулас.

Режиссёр. Кая юлтăн çав, малтан сывлăх сунас пулать.

Ира. Здрасте, мĕн, кăштах тытăнса тăма лекрĕ. 

Режиссёр. Пулать ĕнтĕ вăл çамрăк чух. 

Ира. Чăнах, чăнах, начальник тытса чарчĕ. 

Режиссёр. Начальникĕ çамрăк каччă пулĕ-ха? 

Ира. Производство, ĕç пирки. 

Режиссёр. Ĕненетĕп, ĕненетĕп. 

Ира. Уйăх вĕçĕ, план тулман... Вăт... 

Режиссёр. Аврал пулĕ ĕнтĕ. 

Ира. Аврал çав. Канмалли кун та ĕçлеме лекет.



Трахви кĕрет.



Режиссёр. Акă хайхи, тепĕр геройĕ çитрĕ.

Трахви. Каçарăр, кăштах кая юлма тиврĕ.

Режиссёр. Начальник тытса чарчĕ пулĕ-ха?

Трахви. Унран аслăраххи.

Режиссёр. Директор-и?

Трахви. Çук. Унтан та аслăраххи.

Режиссёр. Нивушлĕ министр хăй?

Трахви. Çӳлерех çĕкле, килти прокурорпа унăн хăватлă адвокачĕ.

Режиссёр. Ĕненетĕп, ĕненетĕп, авă мĕншĕн пуçна уснă эсĕ? Хăвар-ха куна, килте мĕн пулнă, килех хăварар. Кунти пурнăçпа пурăнар. Халĕ эпир хамăр спектакль пуçлăпăр. Ну, сирĕн умра парк тейĕпер. Ира, сире юратакан каччă каçхине 8 сехетре çак паркра кĕтетĕп тенĕ. Эсĕ капăрланса, васкаса, хумханса килтĕн пахчана, вăл çук, кĕтмест сана. Ăнлантăн-и? 

Ира. Ăнлантăм.

Режиссёр. Ну, пуçларăмăр. Хатĕрлен, йĕркелен.



Ира хускалмасăр тăрать.



Çӳрекеле, уткала, унта-кунта пăхкала. Вăл çаплах çук. Эсĕ килен, вăл çук та, кĕтмест те.



Ира çĕнĕрен килсе кĕрет, унта-кунта пăхкалать. Сехечĕ çине пăхса илет, пуçне усса тăрать.



Режиссёр. Пуçна усни аван, анчах малтан ĕнен. Эсĕ хавхаланса килен, вăл сана кĕтмест те. Мĕн пулнă-ши, ахаль çеç улталанă-ши? Çав шухăш сана пуç устарма пултарнă та. Тепĕр хут.

Ира. Татах-и?

Режиссёр. Пуçларăмăр. Халĕ эпĕ сцена çинче çук. Так, раз, два, кайрăмăр.



Ира кĕрет, пăхать.



Çук, çук, тепĕр хут.

Ира. Тухмасть ман, Семен Алексейчă.

Режиссёр. Эсĕ тухассипе тухмасси çинчен ан шутла. Каччу çинчен çеç шухăшла. Каччупа тĕл пуласси синчен шухăшла тепĕр хут. Ан васка, пуçтарăн. Ман çине ан пăх. Сан умра пахча, пукансем мар, йывăçсем, парк, никам та çук. Йывăç тăрринче икĕ кайăк çех чĕвĕлтетсе лараççĕ, тен, юрату çинчен юрлаççĕ. Васкаса каччи тухать. (Трахвие.) Эсĕ мĕн тата юпа пек хытса тăран? Паллах, кая юлнăшăн айăплă ĕнтĕ. Анчах юратнă хĕре курсан хытса тăмалла-и? Эсĕ ватă çын пек ахлатса тăран.

Трахви (ассăн сывласа). Фу, çунса тăма хал çитмест-ха паян.

Режиссёр. Эсĕ халĕ çамрăк, çиçсе çех тăмалла. 

Трахви. Настроени çук-ха, камăл хуçăлнă. 

Режиссёр. Футболла выляса ятăн-им? 

Трахви. Килте ман...

Режиссёр. Килтине киле хăвар халь. Килте мĕн пулнине ман.

Трахви. Киле хăвартăм çав, арăм килтен хăваласа ячĕ. Мĕнле манас-ха манăн?

Режиссёр. Вăт кăна ĕненмелле каларăн, кăна ĕненетĕп. Вăт çапла. Кăна чунтан-вартан каларăн.

Трахви. Манран пулмасть пулĕ ку роле вылясси.

Режиссёр. Мĕнле пулмасть, ăçтан шутласа кăлартăн эсĕ ку сăмаха? Эсĕ, мĕн, пĕрремĕш кун ĕçлетĕн-и? Ай театра юратма пăрахрăн-и?

Трахви. Çук.

Режиссёр. Тата мĕн?

Трахви. Ман арăм...

Режиссёр. Сан пулас арăму, пьеса тăрăх ĕнтĕ, Ира. Ăна хăвăн юратнă савни тесе шутла.

Ира. Семен Алексейчă, эпĕ ку роле вылямастăп пулĕ.

Режиссёр. Ку мĕн тата? Эсĕ, мĕн, чăхăмлама тытăнтăн-им?

Ира. Вăл манпа вылясшăн мар пулĕ? Ку роль ман пур-пĕрех тухмасть.

Режиссёр. Тухассипе тухмассине эпĕ пĕлетĕп. Так, пуçтарăнăр. Юрĕ, хам кăтартса парам. (Сцена çине улăхать.) Вăт çаплалла. (Сцена хыçне каять, кăшт тăрсан васкаса кĕрет.) Ну, ну, пуçларăмăр, Ира. (Трахви васкаса кĕрет.)

Трахви. Чунăм!

Режиссёр. Стоп! Хăв савнине курман, чунăм тесе хăлаçланан. Малтан кур. Сăмахне калама ан васка. Кур. Чĕрĕре, ăшра пиçсе тухтăр вăл сăмах тени. Пурнăçра курмасăрах ыталатăн-и? Туймасăрах чуптăватăн-и? Мĕнле сăн-сăпатлă вăл? Мĕнле унăн куçĕ, чунĕ...

Трахви. Пурнăç вăл — пурнăç.

Режиссёр. Сцена çинче те пурăнмалла. Шухăшпа, туйăмпа, тĕллевпе пурăнмалла.

Ира. Эпир, мĕн, суфлер хыççăн каласа пыратпăр та. 

Режиссёр. Сăмахĕсене вĕренес пулать. Вăл сăмахсене хăвăн тăвас пулать, чунтан тухтăр, чĕререн. Хăвăн сăмахусене çеç мар, партнер сăмахĕсене те вĕренмелле тетчĕ пирĕн режиссер.

Ира. Вĕсем чăн-чăн артистсем-çке-ха. Эпир... 

Режиссёр. Эсир, мĕн, пукансем-и? Сирĕн куç çук-им? Хăлхăр çук-им? Е сивве-ăшша та туймастăр-и? Пылакпа йӳççе те сисмеçтĕр-и? (Пирус туртса ярать.) Фу, ăшă пула пуçларĕ-ха. Юрĕ, сирĕн умăрта парк тейĕпĕр. Эсĕ, Ира, кĕтетен ăна. Савнине ĕнтĕ. Куртăр пĕр-пĕрне. Ну, пĕр-пĕрин çине пăхса тăратăр. Пĕр-икĕ утăм турăр... Пуçлăр! 

Трахви. Чунăм, каçар мана кая юлса килнĕшĕн. 

Ира. Каçаратăп.

Трахви. Мĕнле юрататăп эпĕ сана, пĕлетĕн-и? 

Режиссёр. Ĕненмелле мар, пуш сăмахсем кăна, эсĕ сăмахсене куçран пăхса, васкамасăр, йăвашшăн кала. Эсĕ хăçан та пулсан юратнă хĕре юрататăп тесе каласа курнă пуль?

Трахви. Паллах.

Режиссёр. Аса ил хăвăн юратнă хĕрне. Э-э! Е арăмна. Ăнлантăн-и? Аса ил-ха, аса ил!

Трахви. Аса илтĕм-ха та... Тем кăмăл уçăлсах каймарĕ-ха.

Режиссёр. Эсĕ лайăх самантусене аса ил, чунтан юратнă вăхăтсене.

Трахви. Чунтан юратнă вăхăтсем мар, тарăхнисем куç умĕнчен каймаççĕ-ха. Пулмасть пулĕ манран ку роле вылясси...

Режиссёр. Мĕнле пулмасть? Ăçтан шутласа кăлартăн эсĕ ăна? Кам калать сана пулмасть тесе?

Трахви. Çемье пăсăлать. Кунта çӳресен арăм пăрахать.

Режиссёр. Ăнланатăп... Апла эсĕ театр ĕçне юратмастăн?

Трахви. Юрататăп.

Режиссёр. Чунпа юратмастăн.

Трахви. Чунпа юрататăп, анчах мĕн тумалла-ха, арăм питĕ кĕвĕçет пулсан...

Режиссёр. Арăм тен? Вăл пурнăçран юлнăскер-им?

Трахви. Инженер. Амăшĕ пăсать. Хуняма путсĕр. Çав пĕтерет пирĕн пурнăçа.

Режиссёр. Ку начар вара. Мĕн тума хушша-хуппа кĕртетĕр ăна? Ăна, мĕн, спектакле чĕн, курччăр, вĕренччĕр.

Трахви. У-у, кунта килеççĕ-и вĕсем? 

Режиссёр. Мĕн тума пырать вăл сирĕн пата, сирĕн пурнăçа пăсма-и? Ан яр, ан кĕрт.

Трахви. Амăшĕ вĕт, юратнă амăшĕ, мĕнле чарам. 

Режиссёр. Да...

Ира. Эпĕ те вылямастăп пулĕ ку роле.

Режиссёр. Санăн та упăшку кĕвĕçет-им?

Ира. Эпĕ качча кайман, анчах...

Режиссёр. Мĕн «анчах»...

Ира. Çын çемйине пăсас килмест.

Режиссёр. Пĕтрĕ пуç, камсем ман умра? Эсир мещенсем-и? Эпĕ сире шаннă, ĕненнĕ. Тепĕр çур уйăхран фестиваль пуçланать. Эсир кутăнланма пăхатăр. Коллектив мĕн калĕ? Мĕн шухăшланă эсир малтан? Халĕ хуняма рольне выляканни те декрета кайрĕ, тата эсир. (Пирус туртса ярать, тухса каять.)

Трахви. Аван мар пулса тухрĕ, мещенле.

Ира. Аван мар çав.

Трахви. Тепĕр тесен, арăму-пуçу, хуняму-пуçу, ăнланса илĕ-ха, хамăр çех туса пăхар-ха. Режиссер пăхнă чухне темле вăтанан, пăлханан, пĕтĕм сăмахсене манса каян. Ансат япала мар иккен артист пуласси.

Ира. Арăму килсе тухсан парать ак пире.

Трахви. Вара ĕненетĕп вăл мана чунтан юратнине. Ну, эсĕ ман çине çех пăх, эпĕ санăн хĕвелӳ, сан çăлтăру.



Сцена çинче Трахвипе Ира репетици тума пуçлаççĕ. Кулюк Серахвие çавăтса кĕрет.



Кулюк. Ан сывла, кунта пулĕ-ха вĕсен йăви. 

Трахви (Ира патне çывхарса). Чунăм!



Мĕншĕн эп сана халиччен курман, 

Пĕр ялта пулсан та палламан? 

Мĕншĕн Вăрмарта тĕл пулман? 

Эс пурри-çуккишĕн кулянман?



Ира.

Палласассăн иккĕн пĕр-пĕрне, 

Тем кĕрсе вырнаçрĕ чĕрене. 

Халь пырам-и сирĕн çурт умне, 

Кăшт пăхса илем-ха сан çине?



Трахви.

Мана урăх ним те кирлĕ мар. 

Иксĕмĕр çеç туслăн калаçар. 

Эс, савни, чунăм, ют çын мар,

Ăшăма хыптартăн вут-кăвар.



Кулюк. Ай туру, ав ăçта унăн чунĕ, илтрĕн-и? 

Серахви. Тсс. Ан шавла. 

Трахви. Каçар мана кая юлса килнĕшĕн. 

Ира. Каçаратăп.

Кулюк. Ăй туру, ирĕлсех кайрĕ. 

Трахви. Тытăнса тăма лекрĕ, ман чунăм. 

Ира. Кам патĕнче пултăн, ма кая юлтăн? 

Кулюк. Ых, йăкăлти! (Серахвие.) Илтетĕн-и? 

Серахви. Роль вăл, вылять кăна. 

Кулюк. Çапла-ши? Тăхта-ха, мĕн хăтланĕç вĕсем, курар.

Трахви. Эсĕ манăн çăлтăрăм, хĕвелĕм. 

Ира. Эсĕ ку таранччен мансăр пуçне никама та юратман-и?

Трахви. Никама та.

Кулюк. Илтрĕн-и? Чунтан-вартан калать.

Серахви. Анне, вилетĕп!..

Кулюк. Сысна!

Серахви. Чăнах-ши ку?

Кулюк. Чăнах пулмасăр.

Серахви. Чăнах, хамах куратăп.

Кулюк. Кур ĕнтĕ, савăн...

Серахви. Анне, эпĕ текех тӳсме пултараймастăп.

Кулюк. Эпĕ унăн куçне-пуçне чăрмалатăп!

Серахви. Анне, çапас-тăвас пулсан хулиган тесе хăвна вунпилĕк талăка хупма пултараççĕ.

Кулюк. Эпĕ ăна чĕнетĕп çех! (Ирăна çӳçрен ярса тытать.)

Серахви. Атя, анне, тĕнчене култарса ан çӳре.



Серахви кĕрекен режиссера çапăнать.



Режиссёр. Ой, ой!

Серахви. Ой, намăс. (Тухса каять.)

Ира. Мĕншĕн ку!

Кулюк. Çавăншăнах.

Режиссёр. Вăйлă, ĕненмелле, мĕнле сценăран ку, хăш пьесăран? Тĕлĕнмелле вăйлă. Хăй Константин Сергейч Станиславский курсан та ĕненмелле.

Трахви (Кулюка). Чарăн.

Кулюк. Чарăнмастăп!

Режиссёр. Вăйлă! Мĕнле тава тивĕçлĕ артистка пулчĕ ку?

Кулюк. Тивĕçлипе тивĕçлĕ маррине хамăр пĕлетпĕр. Сирĕн йăвана пăсатăпах!

Режиссёр. Кам ку, ăçтан тупăнчĕ ку?

Кулюк. Эсĕ ху кам? Питĕ чапланса çӳрен.

Режиссёр. Эпĕ режиссер. Эсир кам?

Кулюк. Сурнă эпĕ сан рещуру çине.

Трахви. Манăн хуняма ку, вăйăран вăкăр кăлараканни.

Режиссёр. Акă мĕн, гражданка. Кунта ĕçлеме чăрмантарса ан çӳре.

Кулюк. Ах тур-тур, мĕн ĕçĕ пултăр кунта?!

Режиссёр. Халех тасалăр кунтан!

Кулюк. Ай тур-тур, вилсех кайрăм хăраса.

Режиссёр. Эсир тăнран тухнă-и е ӳсĕр карчăк?

Кулюк. Эпĕ сан патна килмен, ан çыпăç ман çума!

Трахви (Кулюка). Ман санпа ĕç çук.

Режиссёр (Кулюка). Илтрĕн-и? Халĕ пире ан чăрмантарăр, ăнлантăр-и?

Кулюк. Чуптума чăрмантарап-и?

Режиссёр. Чарăн! Пуçларăмăр. Ан пăхăр ун çине, вăл çук тесе шутлăр.

Кулюк. Апла, эппин, эп çук пулать. Куçа хупса тăрас мар-и сире курас мар тесе. Эсĕ, çамрăк хĕр, авланнă çынпа йăкăлтатса тăратăн.

Ира. Семен Алексейчă, эпĕ каятăп. Эпĕ капла пултараймастăп.

Кулюк. Пултараймастăн-и?

Режиссёр. Ира, тăхта. Гражданка! Эсĕ — хулиган. Халех чарăнмасан милицие чĕнетĕп.

Кулюк. Чĕн, чĕн, хăратаймастăн. Пирĕн те паллакансем прокурорта ĕçлеççĕ, медальсемпе çӳреççĕ.

Режиссёр. Трахви, пулăш-ха, эпир ăна халех...

Трахви. Эпĕ унпа çыхланмастăп.

Режиссёр. Эпĕ ăна хамах. (Кулюка аллинчен тытса çавăтать.)

Кулюк. Краул, хĕнеççĕ! Мĕнле саккунпа тытрăн эсĕ мана!



Серахви кĕрет.



Серахви. Атя, анне, тĕнчене култарса ан çӳре. (Амăшне çавăтать.)

Кулюк. Эсĕ култаран. Сана çакна çеç калатăп, кĕрӳ, ку камит ĕçне пăрахмасан сана Серахви киле кĕртмест.

Трахви. Чăнах-и, Серахви?

Кулюк. Чăнах!

Трахви. Эпĕ Серахвирен ыйтатăп.

Серахви Чăнах. Хăть те кампа çӳретĕр, çамрăккипе килентĕр. Ир те, каç та савăнтăр, ыталатăр, чуптутăр, анчах киле ан пытăр.

Кулюк. Пирĕн кĕрӳн намăс çук, ни ачи çук, арăм çук. Авлантăр та авлантăр, вăйĕ-халĕ ан юлтăр, тăмăç пултăр, тĕп пултăр. Тьфу, тьфу, тьфу.

Трахви. Выляса-и е чăнласах?

Кулюк. Чăнласах!

Трахви. Кĕртместĕн пулсан пымастăп. 

Кулюк. Пыратăн, пыратăн, паян мар тăк, ыран пыратăн. Ачуна курма пурпĕрех пыратăн.

Серахви. Атя, анне, киле, ыталатăрах çамрăкраххине. 

Кулюк. Ах, намăссăрсем!

Режиссёр. Талант, талант, ăçтан тупăнчĕç кусем. Эпĕ хуняма шыратăп, акă ăçта вăл. Кил-ха кунта выляма.

Кулюк. Эсĕ манран камит тăвасшăн-и?

Режиссёр. Питĕ лайăх тухатмăш-сахха пулмалла санран.

Кулюк. Эсĕ ху тухатмăш.

Режиссёр. Чăнах, кил-ха кунта, выляса тĕлĕнтер.

Кулюк. Пĕр черкке ĕçсен юрлатпăр та, ташлатпăр та.

Режиссёр. Ну-ка, ну-ка. Пире юрлакан та, ташлакан та кирлĕ. Оперетта лартас тетпĕр кун хыççăн.

Серахви. Анне, кулаççĕ вĕсем санран, атя.

Режиссёр. Мĕн тума кулас? Кăмăлăр пулсан эсир те килĕр.

Кулюк. Çамрăк чух эпир те сахал мар ташланă. 

Режиссёр. Эсир халĕ те ватă мар. Çамрăксем, пуçларăмăр.



Каччăсем хĕрсене çавăтса юрласа тухаççĕ, карталанса вăйăсем выляма тытăнаççĕ.



Каччă:

Эп пурăнаттăм — эс кăмăлласан, 

Хитре сассу пĕр вĕçĕм янрасан, 

Ман çепĕç туйăма асăрхасан,

Эп пурăнаттăм — эс мана тупсан.



Хĕр:

Эп пурăнаттăм — эс мана курсан, 

Ача пекех сăпайлă калаçсан, 

Ман чĕрене ăш сăмахсем сапсан.

Эп пурăнаттăм — эс мана шансан.



Каччă:

Эп пурăнаттăм — ăшшăн эс пăхсан, 

Куç умĕнче сан çут сăну тăрсан, 

Алран тытса малашлăха утсан, 

 :Эп пурăнаттăм эс йăл-йăл кулсан.



Унтан икшер каччă ташă пуçлаççĕ, икĕ айккинчен хĕрсене çавăтса илсе тухса ташлаççĕ.



Кулюк. Авалхи вăйăри пекех.



Çамрăксем Кульюка çавăрса илесçĕ, ташлаттарма чĕнеççĕ.



Серахви. Кулаççĕ санран, анне, атя. Трахви ташлатăрах, вăл çамрăк, авланман.



Çамрăксем такмак каласа ташлаççĕ.



Хĕрсем:

Халь туяннă атăсен

Йăлтăр-йăлтăр кунчисем.

Çакă ялăн каччисен 

Йăлтăр-йăлтăр сăмсисем.



Каччăсем:

Тӳми те пур, йăли те пур, 

Пальто пулчĕ пулмалла. 

Ыталарĕ, чуптурĕ, 

Савни пулчĕ пулмалла.



Хĕрсем:

Пĕлнĕ пек те пĕлмен пек, 

Илĕм çиес килнĕ пек, 

Çирĕм çултан иртсессĕн 

Качча каяс килнĕ пек.



Каччăсем:

Ула ĕне пăлан пек, 

Хӳри вĕçĕ çĕлен пек. 

Çакă ялăн хĕрĕсем 

Çитмĕл çулхи карчăк пек.



Серахвипе Кулюк тухса каяççĕ.



Режиссёр. Вăт мыскара! Вăт водевиль, хăть кулса вил.

Ира. Кун хыççăн мĕнле ĕçлемелле? Эпĕ пултараймастăп...

Трахви. Манăн тата мĕн тумалла? 

Режиссёр. Хăвна ĕненмелле. Ку карчăка хамăр майлă çавăрмалла, хуняма рольне памалла.



Чаршав 



Улттăмĕш картина 


Пĕрремĕш картинăри декорациех . Канмалли кун. Серахви эмел ĕçет. Кулюк чӳрече шăлать, час-часах урамалла пăхса илет. Трахви килессе кĕтет.



Серахви. Килмест-и? 

Кулюк. Лăплан.

Серахви. Паян канмалли кун, манăн çуралнă кун, кăнтăрла та çитет. Вăл çаплах çук. Виçĕ кун çитрĕ. 

Кулюк. Уйрăлсах кайрĕ-ши вара? 

Серахви. Пĕлместĕп. Каймалла пулман вĕсем патне.

Кулюк. Санăн та ун пек вылямалла марччĕ çав, кăштах кăна хăратмаллаччĕ.

Серахви. Кăштах... Çынсем мĕн калĕç ĕнтĕ ман çинчен?

Кулюк. Ан пăлхан, халĕ санăн пĕртте пăлханмалла мар. Акă шыв ĕç. Килет ак упăшку, килет. 

Серахви. Килмесен?..

Кулюк. Пурĕпĕр килет, ача пулсан пурĕпĕр чăтаймасăр килет, килмесен судпа илсе килетпĕр. Чунлă пулсан килетех хăйĕн ачине курма. (Урамалла пăхать). Акă хайхи, çавăн пекех тайкаланса утать. Кунталла килет.



Серахви чӳрече умне пырать.



Серахви. Çук, анне, вăл мар. Ку ӳсер.

Кулюк. Хуйхăпа ĕçме тапратрĕ пулĕ.

Серахви. Çук, çук, вăл мар. Вăл тем пулсан та ĕçке ерес çук. (Ларса тĕрĕ тĕрлеме тытăнать.)

Кулюк. Вăл мар пулĕ, магазина кĕрсе кайрĕ... Акă тепĕр арçын тухрĕ. Вăл мар-ши?



Серахви каллех чӳрече патне пырать.



Серахви. Эй, анне, ара, ку ватăскер-çке, аран-аран утать.

Кулюк. Мана аякран пурте пĕр пек курăнаççĕ.

Серахви. Тăхта, анне. Вăл авă, пĕр хĕрарăмпа çавтăннă, кунталла килеççĕ.

Кулюк. Эпĕ мĕн каларăм, улталаса пурăнать терĕм.

Серахви. Юри туса мана кĕвĕçтĕр тет-ши?

Кулюк. Эсĕ те тупса яр, çавтăнса хăйсен умĕнченех иртсе кай. Вăрăм, яштака каччă тупса яр, ун мăшкăлĕ ан пул.

Серахви. Хĕрарăмĕ кунталла пăхмасть.

Кулюк. Пĕр-пĕр элес-мелес ĕнтĕ. Каларăм вĕт, арçынла тумланнă, вăрăм йĕмпе. Кунтарах килччĕр-ха, эпĕ вĕсене кăтартап. Ăçта сан çӳп-çап, лăпăр-лапăр витри.

Серахви. Ах, кам хĕрарăмĕ-ши, кам-ши? Мĕн тĕслĕ якăлти-ши?

Кулюк. Кунтарах килтĕр-ха, кунтарах. Мĕн тумаллине хăвах курăн ак.

Серахви. Çук. Магазиналла пăрăнчĕç. Ай туру, хĕрарăмĕ мĕнле авкаланать, анне...

Кулюк. Лăплан, лăплан, хĕрĕм, юрамасть сана пăлханма.

Серахви. Ма çапла хăтланать-ха вăл, анне? 

Кулюк. Питĕ юратнăран.

Серахви. Ну, юрĕ, эпĕ те ăна тавăрап. 

Кулюк. Мĕн тăвас тен ĕнтĕ эсĕ, хĕрĕм?



Серахви тепĕр пӳлĕмрен пиншак, шăлавар илсе тухать.



Серахви. Анне, часрах тăхăн.

Кулюк. Мĕн шутласа кăлартăн эсĕ, хĕрĕм?

Серахви. Часрах тăхăн. (Амăшне васкаса арçынла тумлантарать, çӳçне тирпейлесе, çĕлĕк тăхăнтарать.)

Кулюк. Мĕн тума кирлĕ ку камит?

Серахви. Вылямалла терĕн вĕт, вылятпăр. Ун грим пулаканччĕ. (Тепĕр пӳлĕмрен грим илсе тухать.) Чипер тăр, анне.

Кулюк. Мĕн эсĕ, ухмаха ертĕн-им? 

Серахви. Тутусене ан вылят, лайăх тăватăп. 

Кулюк. Ухмах тумастăн-и?

Серахви. Санран аçын тăватăп. Тухман-и-ха магазинран? (Чӳречерен пырса пăхать.) Çук-ха, ĕлкĕретпĕр. Атте пекех пулса тăтăн, куçлăх тăхăн.

Кулюк. Ай сана, вараласа пĕтертĕн пите. (Тасатма тăрать.)

Серахви. Ан пăс-ха, анне. Пĕр минутлăха кăна.

Кулюк (тĕкĕр çине пăхса). Çветка туса хутăн. Мĕн тума кирлĕ ку сана.

Серахви. Кĕвĕçтерме. Тухчăр-ха лешсем магазинран, юриех эсĕ мана чӳрече умĕнче ыталаса тăр. Хĕре каччă ыталанă пек.

Кулюк. Ыталама та манса кайнă ĕнтĕ.

Серахви. Акă тухаççĕ, ытала пилĕкрен, лайăхрах ытала, çук-ха, кусем мар. Акă... Çук, кусем те мар, ку леш, ӳсĕрри...

Кулюк. Çур литр илчĕ пулĕ ĕнтĕ, мĕн кирлĕ ăна урăх.

Серахви. Акă тухасçĕ, хĕрĕ те ватăскер çех пулмалла. Кампа улăштарнă вăл мана? Кунталла пăхать, анне, кил кунтарах. Ытала пилĕкрен хытăрах. Эсĕ халĕ ман каччă.

Кулюк. Ухмах мар-и?

Серахви (чӳречерен сăнаса). Аха, курчĕ пулмалла. Кунталла пăхать, ташлар, анне. Ăнта, ăнта, туринтту.



Ташлаççĕ.



Кулюк-каччă.

Сăрт хĕррипе ан çӳрĕр, 

Атă кĕли чалăшать. 

Ман савнипе ан çӳрĕр,

Янах шăмми чалăшать.



Пĕр-пĕрин çине пăхса пĕр куплет юрлаççĕ те тытăнса çавтăнса ташлаççĕ.



Серахви.

Эпĕ, чăн та, йăваш мар, 

Сан валли, тен, юлташ мар. 

Арăм та мар, савни мар, 

Эсĕ маншăн никам мар.



Кулюк (арçын сассипе).

Сан упăшку çук пулсан — 

Мана шутла, эпĕ сан. 

Пĕр сана çех ыталăп, 

 :Пĕр сана çех кăмăллăп.



Серахви.

Эпĕ, чăн та, хĕрех мар, 

Сан валли, тен, савни мар. 

Упăшка ман таркăнра, 

Пулас ача хырăмра.



Кулюк (арçын сассипе).

Пурпĕрех юратап, 

Маншăн эсĕ пирĕшти. 

Пурпĕрех чунпа саватăп, 

Пĕр саншăн çеç пурăнап.



Кулаççĕ, савăнаççĕ.



Кантăкне карас. Кĕвĕçмеллипех кĕвĕçтĕр! 

Кулюк. Мĕн эсĕ, уртарса ярас тетĕн-им? 

Серахви. Тăхтамана, Отеллăна уртарнă пекех уртарас-ха, хĕрарăмне пăрахсах кунталла чупать. 

Кулюк. Халĕ мĕн тăвас? 

Серахви. Пытан. 

Кулюк. Ăçта пытанас?

Серахви. Шифоньера... çук, унта вырнаçаймастăн, туалета мар-ха, эппин, койка айне. Тен, сĕтел айне?



Шăнкăрав.



Часрах!

Кулюк. Ăçта?



Алăка шаккани илтĕнет.



Трахви. Уç часрах! 

Серахви. Ан шавла, мĕн кирлĕ сана? 

Трахви. Уç алăка, унсăрăн вататăп! 

Серахви. Ватса пăх-ха.

Трахви. Уçатăн-и, уçмастăн-и? Эпĕ шӳт тумастăп. 

Серахви. Эпĕ милицие чĕнетĕп. (Ăмăшне хуллен.) Анне, эсĕ пытантăн-и?

Кулюк. Пытантăм. (Койка айне кĕрсе каять.)

Трахви. Мĕн пăшăлтататăр еркĕнӳпе?

Серахви. Сана мĕн ĕç? Эсĕ кайнă вĕт кунтан? Тăлăх арăм патне ма килен?

Трахви. Эпĕ сан пата мар, ман япаласем юлнă кунта. Костюм юлнă.

Серахви (алăка уçать). Ил те кай!



Трахви вăркăнса кĕрет. Ун хыççăн — Чĕшлук.



Трахви. Илетĕп те каятăп, ăçта вара сан еркĕнӳ! Эпĕ халех ăна кантăр çурăмне тылланă пек тыллатăп. (Пӳлĕм тăрăх шырама пуçлать.)

Серахви. Ан хуçалан!

Трахви. Ăçта вăл ман пуçана, унпа паллашас килет. Ăçта пытартăн? Туалетра çук, ваннăра та курăнмарĕ, сĕтел айĕнче те пулман. Чим-ха, койкăна чун кĕчĕ-и? Мăшлатнă пек туйăнчĕ.

Серахви. Сана мĕн ĕç!

Трахви. Уйрăличченех еркĕн пытарма пуçларăн-и?

Чĕшлук. Эй, хĕрĕм, хĕрĕм! Вăт хальхи çамрăксем!..

Трахви. Тух! (Уринчен сĕтĕрме пуçлать.) Эсĕ мĕскер ман атта тăхăнса янă? Шăлаварĕ те ман. Хыв! Эсĕ еркĕнне ман костюма тăхăнтартма ĕлкĕрнĕ те-и? У-у, мăнтăрскер! Хыв йĕмне, мĕн чĕнместĕн, эпĕ халех сан чунна кăларса илетĕп! (Койка айне урипе тапать). Ах, чупкăн, ай, йыт аçи!

Кулюк. Хурах, краул, вĕлереççĕ!



Режиссер тата Ира кĕреççĕ.



Трахви. Вĕлереççĕ-и? Ан чуп ют арăмсем хыççăн. (Кулюка уринчен туртса кăларать.) Кăтарт-ха халĕ питне!

Режиссёр. Каçарăр, хурах кăшкăраççĕ те... Алăк уçă. 

Серахви. Çитет выляса, анне, тăр. Атту чăнах та çапса пăрахĕ.

Трахви (хытса кайсах пăхать, унтан ахăрма пуçлать). Апла ман арăма ыталакан каччă эсĕ-и? 

Кулюк. Эпĕ.

Трахви. Вăт ăçта чăн-чăн артист. Çапса пăрахаттăм вĕт!

Кулюк (карттусне хывать). Ан та кала. Сан артистку ăçта вара?

Чĕшлук (пуçне тутăр çыхса ярса). Эпĕ-ха вăл, артистки. (Кулюк патнелле пырать.) 

Кулюк. Тьху!

Режиссёр. Пур çĕрте те талант. Пирĕн халăх театрĕнче артистсем çитмеççĕ. Вĕсем кунта иккен. Пирĕн хуняма рольне вылякан артистка декрета кайнă. Спектакль кăлармалла, хуняма рольне вылякан артистка тупаймастпăр, акă кунта пытанса пурăнать иккен, талант сая каять.

Чĕшлук. Сан, кин, çуралнă кун терĕç. Манран парне тыт. (Чĕшлук Серахвие тутăр парать.)

Серахви. Тавтапуç. (Трахвие.) Апла эсĕ вылянă?

Трахви. Вылянă.

Серахви. Эпир те вылянă.

Трахви (Серахвие). Эсĕ мана пурăнма пĕр кĕтес паран пулĕ?

Серахви. Çитет, вылярăмăр.

Трахви. Вылярăмăр çав. Акă, кушелькипех тыт. Анчах тăхта. Профсоюзшăн тӳлемелле, так. (Укçине илсе уйăрса хурать.) ДОСААФ...

Кулюк. Ку мĕн амак тата?

Трахви. Амак мар, питĕ кирлĕ япала.

Чĕшлук. Эх, тĕттĕм çын!

Трахви. Петр Михалчăн юбилей, аллă çул тултарать. 5 тенкĕ парас пулать. Хамăн та юбилей пулма пултарать. Хамăр йăхран пĕри качча каять. Парне илсе парас пулать. Кино, театр валли, мунча, акă кунта список.

Серахви. Кирлĕ мар, хăвах хуçа пул.

Трахви. Çук, çук, хăвах тыт. Эпĕ математикăпа чаплах мар. Пасарта та лартма пултараççĕ мана.

Серахви. Çук, çук, эпĕ укçа таврашне тытма пĕлместĕп. Пур чух — пылпа, çук чух — шывпа вара.

Трахви. Ку роле те чĕрсе пăрахатăп.

Серахви. Ан чĕр.

Трахви. Мĕн тума кирлĕ вăл мана?

Серахви. Выляма.

Трахви. Эпĕ унта тек каймастăп.

Серахви. Каятăн. Коллектив мĕн калĕ?

Режиссёр. Халăх мĕн калĕ?

Трахви. Эппин, пĕрле кайăпăр.

Чĕшлук. Мирлешеççĕ пулмалла. Халĕ пĕтĕм тĕнче миршĕн те. Эпир, тăвансем, йытăлла харкашса пурнар-и? Харкашакансен ĕмри кĕске тет, тăхлачă. Йыттăн мĕншĕн ĕмри кĕске тетĕр? Пĕрмай вĕрнĕрен нерва тымарĕсем татăлса пĕтеççĕ тет.

Кулюк. Эсĕ вара мана йытăпа танлаштаратăн-и?

Чĕшлук. Йытăсем те ăслисем пулаççĕ.

Кулюк. Тен, эпĕ çӳп-çап?

Чĕшлук. Çук.

Кулюк. Кам эпĕ, сан шутупа? 

Чĕшлук. Кĕве.

Кулюк. Эсĕ — тĕве. Ике курпунли. 

Серахви. Анне! 

Трахви. Атте!

Кулюк. Анне çав! Анне çинчен юрă çыраççĕ. 

Чĕшлук. Эсĕ кунта хуняма карчăк пулса ларатăн. 

Трахви. Анне, эсĕ пирĕн пурнăçа чутах пăсса яраттăн вĕт

Кулюк. Ах тур-тур! Эпех айăпла пулса лартăм. (Макăрать.)

Чĕшлук. Крокодил та макарать теççĕ. 

Кулюк. Эсĕ ху крокодил! 

Серахви. Ситĕ, çитĕ! (Трахвие.) Эсĕ те çав... 

Трахви. Эпĕ сана нимĕн те ытлашши каламан-çке. 

Кулюк. Мĕнле каламан?

Режиссёр. Килте чашăк-тирĕк шăкăртатмасăр пулмать ĕнтĕ вăл.

Трахви. Мĕн тенĕ вара эпĕ? 

Кулюк. Тăхтаман арăмĕ темерĕн-и? 

Трахви. Вара?

Чĕшлук (Кулюка). Тĕнчене кăларар мар, ята ярар мар. Хуппа-хушша кĕрер мар.

Серахви. Вăйăран вăкăр ан пултăр.

Трахви (Серахвие). Ан пăлхан, ача сывă пулмалла. Иртсем ĕнтĕ тĕпелерех, ан вăтан, хуçа пулсам, ман юратнă арăм.

Кулюк. Каллех?

Трахви. Тимĕркке арăмĕ — Нарспи вăл.

Серахви. Эсĕ вара Сетнер пуль?

Чĕшлук. Элекçĕ арăм кам вара? Ха-ха-ха!..

Трахви. Хе-хе-хе!..

Кулюк (витлесе). Ху-ху-ху.

Пурте (кулаççĕ). Ха-ха-ха!

Кулюк. Пурăнăрах, хăвăр пĕлнĕ пек пурăнăр. 

Трахви. Тахçанах çапла каламалла, тен, хуняма рольне выляма пыран.

Режиссё